
ЗАХИДАЛ 131

	 

	АРДЧИЛЛЫН АМЖИЛТ

	 

	1933 оны хоёрдугаар сарын 10

	 

	Би сүүлчийнхээ захидалд арван есдүгээр зуунд шинжлэх ухаан хэрхэн хөгжсөн талаар товч тойм танилцуулахыг хичээсэн. Одоо тэгвэл энэ зууныг өөр талаас нь, ардчилсан үзэл санааны хөгжлийн талаас нь авч ярья.

	Арван наймдугаар зууны үед Францад үзэл санааны их тэмцэл өрнөж байсан тухай, тэр үеийн их сэтгэгч, бичгийн их хүн Вольтерийн тухай бас хуучин шашны болон нийгмийн олон ойлголтыг шүүмжилж, шинэ онол зоригтой дэвшүүлж байсан бусад франц хүмүүсийн тухай миний хэлснийг чи санаж байгаа биз. Тэр үед тийм маягийн улс төрийн сэтгэлгээ зөвхөн Францаар хязгаарлагдаж байсан ажээ. Германд бол философичид гүн ухааны нэлээд хийсвэр бөгөөд гүнзгий асуудлыг авч үздэг байжээ. Харин Англид худалдаа наймааны ажил хөгжиж, нөхцөл байдал аргагүй шаардах хүртэл ихэнх хүмүүс сэтгэн бодох ажлыг нэг их сонирхохгүй байжээ. Гэвч Англид арван наймдугаар зууны хоёрдугаар хагаст алдартай нэгэн ном хэвлэгдэн гарчээ. Тэр бол Адам Смитийн «Ард түмний баялаг» гэсэн ном байв. Тэр тийн хэмээгдэх улс төрийн бодлогын тухай биш, харин улс төрийн эдийн засаг буюу эдийн засгийн тухай ном юм. Тэр үед бусад зүйлийн нэгэн адил эдийн засаг ч шашин ба ёс суртахууны асуудалтай хутгалдсан байсан тул хачин их будилаантай асуудлын нэг байлаа. Адам Смит эдийн засгийн асуудалд шинжлэх ухааны үүднээс хандаж, ёс суртахуунтай холбоотой элдэв орооцолдоог нь гаргаж, эдийн засгийг удирдан жолоодогч жам хуулийг нээн гаргахыг оролдсон байлаа. Эдийн засаг бол хүмүүс буюу нийт улс орны орлого, зарлага тэдний үйлдвэрлэл ба хэрэглээ, бас өөр хоорондынх нь болон бусад орон, ард түмэнтэй харилцах харилцааг хамран судалдгийг чи мэддэг ч байж болох юм. Адам Смит нарийн төвөгтэй энэ бүх үйл явц тодорхой жам хуулийн дагуу болж байдаг гэж үзэж номдоо түүнийг тайлбарлажээ. Тэдгээр жам хуулийн үйлчилгээнд саад тотгор учруулахгүйн тулд аж үйлдвэрийг бүрэн чөлөөтэй хөгжүүлэх боломж олгосон байх ёстой гэж Адам Смит үзжээ. Чөлөөтэй ажиллах гэгч номлолын эх суурь ингэж тавигдсаныг би чамд бичиж байсан. Адам Смитийн ном бол тэр Францад үүсэн байсан ардчилсан үзэл санаатай огтхон ч адилгүй байлаа. Гэвч хүмүүс хийгээд улс үндэстний эрх ашгийг хөндөн байсан нэгэн чухал асуудлыг тэр шинжлэх ухааны үүднээс авч үзэх гэж оролдсон явдал ер нь хүмүүс шинэ хандлагаар урагш давшиж юмсыг үзэх шашны үзлээс ангижран салж байгааг харуулж байлаа. Адам Смитийг эдийн засгийн ухааны эцэг гэж үздэг бөгөөд түүний үзэл санаа арван есдүгээр зууны английн олон эдийн засагчдыг зоригжуулж байлаа.

	Эдийн засгийн шинэ ухаан зөвхөн профессорууд хийгээд цөөн тооны өндөр боловсролтой хүмүүсийн хүртээл болж байжээ. Гэвч тэр үед бас ардчилсан үзэл санаа ихэд дэлгэрэх болжээ. Америк Францын хувьсгалын үрээр уг үзэл санаа асар их алдаршин дэлгэрчээ. Америкийн тусгаар тогтнолын Тунхаглалын сэтгэл бураам яруу үгс, хүний эрхийн тухай францын Тунхаглал хүмүүсийн санаа бодлыг гүнээ догдлуулан байлаа. Дарлагдан мөлжигдсөн сая сая хүмүүсийн хувьд эдгээр тунхаглал нь тийнхүү дарлал мөлжлөгөөс ангижрах цаг ойртсоныг харуулсан сэтгэл догдлом мэдээ байжээ. Тэр хоёр тунхаглалд хоёуланд нь хүн бүр эрх чөлөөтэй, хэн тэгш аз жаргал эдлэх эрхтэй байх ёстой гэж заасан байлаа. Эрхэм нандин тэр эрхийг омог бардам тунхагласнаас биш, хүмүүст түүнийг жинхэнэ ёсоор эдлүүлсэн хэрэг биш байлаа. Тэдгээр тунхаглал гарснаас хойш зуун тавин жил болоод байхад одоо ч гэсэн түүнд заасан бүх эрхийг тун цөөхөн хүн эдэлж байна гэж хэлж болох билээ. Гэвч тэдгээр зарчмыг зарлан тунхагласан баримт бол ер бишийн бөгөөд амьдралыг нутлагч зүйл байсан юм.

	Европ хийгээд бусад газруудын загалмайтны болон элдэв шашны хуучин үзэл санаа нүгэлт амьдрал, ер нь аз жаргалгүй явдал бол хүмүүст зайлшгүй тохиолдох, нийтлэг хувь заяа мөн хэмээн баталж байлаа. Шашин бол ядуу гуйланчдын энэ ертөнцөд бүр хүндтэй байр эзлэн, байнга байж байх ёстой зүйл мэт байжээ. Шашин буян амлаж, хишиг хүртээдэг нь цөм өөр ертөнцөд зориулагдсан ба энэ дэлхийд бол хувь заяандаа номхон хүлцэнгүй байж, үндсэн өөрчлөлт хийх гэж оролдохын хэрэггүй хэмээн шаарддаг байлаа. Буян үйлдэхийг хөхүүлэн дэмжиж, ядуучуудад өчүүхэн хишиг хүртээх боловч ядуу зүдүү байдлыг устгах буюу түүнийг бий болгож буй системийг устгах гэсэн санаа ер байдаггүй байлаа. Эрх чөлөө, тэгш байдлын үзэл санаа нь аяндаа өөрөө шашин ба нийгмийн ертөнцийг үзэх дархан эрхийн үзэлд харшлан байжээ.

	Ардчилсан үзэл нь ерөөс бүх хүн хэрэг дээрээ тэгш байх ёстой хэмээн батлаагүй нь мэдээж хэрэг. Тэгж баталж ч чадахгүй юм. Учир нь тус тусдаа амьдран буй хүмүүсийн хооронд тэгш биш байдал их л ил тод билээ. Нэг хүн нөгөөгөөсөө илүү бяр тэнхээтэй байдаг болохоор бие бялдрын хувьд тэгш байж болохгүй, зарим хүмүүс нөгөөгөөсөө илүү авьяас чадвартай, ухаалаг байдаг болохоор оюун ухааны хувьд тэгш байж таарахгүй, бас зарим хүн харамгүй тусч сэтгэлтэй, зарим хүн тийм биш байдаг болохоор зан суртахууны хувьд ч тэгш байж таарахгүй юм. Эдгээр олон чанар хүмүүжил ба боловсролын хувьд ялгаатай байсан буюу ер нь боловсролгүйтэй ч холбоотой байж болох билээ. Хэрэв авьяас чадвараар адилхан эрэгтэй буюу эмэгтэй хоёр хүүхдийн нэгэнд нь сайн боловсрол олгоод, нөгөөд нь олгохгүй бол хэдэн жилийн дараа хоорондоо асар их ялгаатай болсон байна. Эсхүл бас нэгэнд нь сайн хоол өгөөд, нөгөөд нь муу хоол бага хэмжээтэй өгөөд байвал эхнийх нь хэвийн байдлаар эрүүл өсөж, хоёр дахь нь сул биетэй, өвчтэй, хөгжил дорой болно. Тийм болохоор хүмүүжил, хүрээлэн байгаа орчин нөхцөл, сургалт, боловсролоос болж ихээхэн ялгаа гарах бөгөөд хэрэв бид бүгдэд адилхан боловсрол олгож, адилхан боломжид байлгаж чаддаг сан бол тэгш биш байдал одоогийнхоос үлэмж бага байх сан. Энэ бол үнэхээр байж болох зүйл. Харин ардчиллын хувьд гэвэл тэр нь хэдийгээр хүмүүсийн хооронд хэрэг дээрээ тэгш биш байдал байж болохыг зөвшөөрөн хүлээвч бүх хүнийг улс төр ба нийгмийн харилцааны хувьд тэгш байх ёстой гэж үзвэл зохино хэмээн баталж байлаа. Хэрэв ардчиллын энэ онолыг бүхэлд нь хүлээн авах аваас тэр нь биднийг янз бүрийн салбарт шууд хувьсгалт дүгнэлт хийхэд хүргэнэ. Бид энэ бүхнийг нарийвчлан авч үзэх гэх хэрэггүй юм, харин энэ онолын нэг тодорхой үр дагавар гэвэл засгийн эрх барих хурал буюу парламентад төлөвлөгч сонгоход хүн бүр сонгох эрхтэй байх ёстой гэсэнд оршино. Сонгох эрх бол улс төрийн эрхийн бэлэг тэмдэг байсан бөгөөд энэ нь сонгох эрхтэй хүн бүр улс төрийн засгийн эрхийг барилцахад тэгш эрхтэй оролцох ёстой гэсэн үг байлаа. Тийм учраас нийт арван есдүгээр зууны турш ардчиллын тавьж байсан нэг гол шаардлага бол сонгуулийн эрхийг өргөтгөх, өөрөөр хэлбэл санал хураахад тэгш эрхтэй оролцох явдал байлаа. Насанд хүрсэн хүн санал өгөх эрхтэй, өөрөөр хэлбэл сонгох эрхтэй байна гэдэг бол насанд хүрсэн бүх хүн сонгуульд оролцох эрхтэй гэсэн үг юм. Эмэгтэйчүүдийг он удтал сонгуульд оролцохыг зөвшөөрөхгүй байсан ба тэд саяхнаас, ялангуяа Англид энэ талаар асар их ухуулгын ажил өрнүүлэх болжээ. Одоо тэргүүний олонх оронд эрэгтэй, эмэгтэйгүй сонгуулийн эрх эдлэх болжээ.

	Гэвч ихэнх хүмүүс сонгох эрх эдлэлээ гээд юу ч өөрчлөгдөөгүй нь хачин хэрэг байлаа. Тэд сонгох эрхтэй болсон ч гэсэн төрийг удирдахад бараг ямар ч эрх эдэлдэггүй байлаа. Ядуу хоосон хүн сонгуулийн эрх эдэллээ гээд ач тусыг нь үзсэнгүй. Харин тэдний саналыг ашиглаж, өөрсдийн эрх ашгийн дагуу тэднийг албадан ажиллуулж байдаг хүмүүс л жинхэнэ эрх мэдлийг гартаа авах болсон байв. Тийм учраас сонгуульд оролцох замаар улс төрийн эрх мэдэл олж авна гэж найдаж байсан нь талаар өнгөрч, тэр нь бас эдийн засгийн ч эрх мэдэлгүй үлдсэн ба сонгуулийн эрх эдэлснээр тэгш эрхтэй болно гэж үзсэн эхэн үеийн ардчилсан үзэлтний зоримог мөрөөсөл хоосон найдлага болон хувирчээ.

	Гэхдээ энэ бүхэн бол нэлээд хожим болсон явдал. Харин эхлээд, арван наймдугаар зууны эцэст, арван есдүгээр зууны эхээр ардчилсан үзэлтнүүд асар их эрчим зоригтой ажиллаж байлаа. Ардчилал нь хүн бүрийг эрх чөлөөтэй, тэгш эрхтэй иргэн болгон хувиргаж, засгийн газар иргэн бүрийн аз жаргалын төлөө санаа тавьдаг болгох гэж хичээж байлаа. Хэмжээгүй эрхт хаад хийгээд засгийн газрууд тэрхүү эрх мэдлээ хортойгоор ашиглах болсон явдал арван наймдугаар зууны үед асар хүчтэй эсэргүүцэлтэй тулгарсан юм. Тийнхүү хүмүүс тунхаглалууддаа хувь хүний эрхийн тухай тунхаглах болжээ. Хувь хүний эрхийн тухай тэр тунхаглал нь америк францын тунхаглалуудад ямар нэгэн хэмжээгээр бүр хэтэрхийлэлд орсон ч байж болох юм. Нийгэм нарийн төвөгтэй байхад хувь хүнийг онцгойлон үзэж, түүнд бүх талын эрх чөлөө олгоно гэдэг хялбаргүй хэрэг. Тэгвэл тийм хувь хүний эрх ашиг нийгмийн эрх ашигтай мөргөлдөж болох бөгөөд үнэхээр ч мөргөлдөж байлаа. Гэвч ямар ч байлаа гэсэн ардчилал хувь хүний эрх чөлөөтэй байх гэсэн чин хүслэнг хамгаалан тэмцэж байжээ.

	Арван наймдугаар зууны үед улс төрийн үзэл санааны хувьд хоцрогдмол байсан Англид америк, францын хувьсгал ихээхэн нөлөөлжээ. Тэр нь шинэ ардчилсан үзэл санаа дэлгэрч, улс оронд нийгмийн хувьсгал болох вий хэмээн айсан явдлаар эн тэргүүнд илэрч байжээ. Эрх баригч ангиуд улам ч хуучныг баримталсан харгис болж байлаа. Тэглээ ч гэсэн шинэ үзэл санаа сэхээтнүүдийн дунд дэлгэрсээр байлаа. Тэр үед англичуудын дунд Томас Пейн гэдэг нэг сонин хүн гарч иржээ. Тэр тусгаар тогтнолын дайны үеэр америкт очиж, америкуудад тусалж байжээ. Америкууд бүрэн тусгаар тогтнох шаардлага дэвшүүлэхэд тэр магад тодорхой үүрэг гүйцэтгэсэн байж таарна. Пейн Англидаа буцаж ирээд саяхан эхлээд байсан Францын хувьсгалыг хамгаалан «Хүний эрх» гэсэн ном бичжээ. Пейн уг номдоо хаант засгийн эсрэг дайралт хийж, ардчиллыг дэмжсэн байлаа. Тийм учраас английн засгийн газар түүнийг хууль бус этгээд хэмээн зарласан тул тэр Францад зугтан очжээ. Парист очоод тэр төдхөн үндэсний конвенцын гишүүн болсон боловч Людовик ХVI˗г цаазлахыг эсэргүүцсэн учир 1793 онд якобинчууд түүнийг шоронд хорьжээ. Тэр Парисын шоронд сууж байхдаа «Ухаалаг үе ирэв» гэсэн бас нэг ном бичиж, түүндээ ертөнцийг үзэх шашны үзлийг шүүмжилсэн байлаа. Пейн английн шүүхээс хол газар байсан учир (Б. Робеспьерийг алагдсаны дараа түүнийг Парисын шоронгоос сулласан байв) тэр номыг хэвлэн гаргасан английн хэвлэгчийг английн шүүх шоронд хорихоор шийтгэж байжээ. Ядуучуудыг хазаарлан барьж байхад шашин зайлшгүй хэрэгтэй гэх тул тийм номыг нийгэмд харш зүйл хэмээн үзэж байлаа. Пейний номыг хэвлэн гаргасан олон хүнийг, түүний дотор эмэгтэйчүүдийг хүртэл шоронд барьж хорьсон байна. Яруу найрагч Шелли түүнийг эсэргүүцэж шүүхэд захидал бичиж байсан нь сонирхолтой.

	Францын хувьсгал арван есдүгээр зууны эхэн хагасын турш Европт дэлгэрсэн ардчилсан үзэл санааны үндэс суурь болжээ. Нөхцөл байдал хурдан өөрчлөгдсөөр байсан ч гэсэн хувьсгалын үзэл санаа тууштай үлдсээр байжээ. Тэрхүү ардчилсан үзэл санаа бол хаад ба хэмжээгүй эрхт ёсыг эсэргүүцсэн оюун санааны илэрхийлэл болж байлаа. Тэр нь аж үйлдвэржихээс өмнөх үеийн нөхцөл байдлыг тусгаж байлаа. Гэвч уурын хүч, том машин зэрэг шинэ аж үйлдвэрийн ёс хуучин байгууллыг бүрмөсөн онхолдуулсан ажгуу. Радикал хийгээд ардчилсан үзэлтнүүд арван есдүгээр зууны эхээр тэдгээр өөрчлөлтийг үл анзааран хувьсгал хийгээд хүний эрхийн Тунхаглалын тухай сайхан үгээ ярьсан хэвээр байсан нь гайхалтай. Тэр бүх өөрчлөлт бол цэвэр материаллаг зүйлтэй холбоотой асуудал, харин ардчилсан үзлийн оюун санаа, ёс суртахуун, улс төрийн хэрэгцээнд нөлөөлөхгүй мэт санагдсан ч байж болох юм. Гэвч материаллаг зүйлсийн нөлөөллийг үгүйсгэж болохгүй билээ. Хуучин үзэл санаагаа орхиж, шинэ үзэл санааг хүлээн авах нь хүмүүст хэчнээн хүнд асуудал байдгийг ажиглахад маш сонин. Тэд нүд, чихээ таглан, үзэх сонсохоос ч дургүйцдэг. Хуучин үзэл санаа тэдэнд хортой ч байлаа гэсэн түүнтэйгээ зууралдан байхын тулд тэмцэлдэн тулалдахаасаа ч буцахгүй байдаг. Шинэ үзэл санааг хүлээн авч, шинэ нөхцөлд дасахгүй л бол бусдаар яасан ч яах вэ гэж тэд үздэг байна. Хуучныг баримтлагч үзэл айхавтар аймшигтай хүч юм. Өөрийгөө тэргүүний хүн гэж үздэг радикал үзэлт хүн ч гэсэн нэр хүндээ барсан хуучин үзэл санаатай зууралдан өөрчлөгдөн байгаа нөхцөл рүү харахгүй, нүдээ тас анин байх явдал гардаг. Тийм болохоор дэвшил удааширч, ард түмний ойлголт олонхдоо бодит нөхцөлөөс үлэмж хоцрон улмаар хувьсгалын тохироо бүрдэхэд хүргэдэг нь гайхах хэрэг биш юм.

	Тийнхүү уг чанартаа ардчилал нь олон арван жилийн турш Францын хувьсгалын уламжлал, үзэл санааг л үргэлжлүүлж байжээ. Тэгж шинэ нөхцөл байдалд зохицон ажиллахыг хүсэхгүй байснаас болж зууны эцсээр ардчиллын байр суурь суларч, бүр хожим хорьдугаар зууны үед олон хүн түүнээс хөндийрөн одоход хүрчээ.

	Энэтхэг ч гэсэн өнөөдөр улс төрийн тэргүүний олон зүтгэлтэн тэр үеэс хойш олон зүйл өөрчлөгдсөнийг үл ойлгон Францын хувьсгал ба эрхийн Тунхаглалын үг хэлээр л аялгуулсаар байгаа юм.

	Эхэн үеийн ардчилсан үзэлтнүүд рационализмд (оюунд шүтэх үзэл) хамаарагддаг байсан нь зүйн хэрэг. Чөлөөтэй сэтгэх, үг хэлэх гэсэн тэдний шаардлага бурхан шашны үхширмэл үзэл номлолтой эвлэрэхгүй нь мэдээж байлаа. Тийм учраас ардчилал бурхан шашны үхширмэл үзэл номлолыг сулруулахын тулд шинжлэх ухаантай нэгдэж байжээ. Тэр ч байтугай Библи судрыг хүмүүс огтхон ч эргэлзэх зүйлгүй сохроор бишрэн дагах ёстой ном биш, жирийн л нэг ном гэж үзэж зориглон шүүмжлэх болсон байна. Библийг тийнхүү шүүмжилснийг «дээд зэргийн шүүмжлэл» хэмээн нэрлэх болжээ. Тэр шүүмжлэл нь Библи бол янз бүрийн үед янз бүрийн хүмүүсийн бичсэн зүйлийг эмхэтгэсэн баримт бичиг мөн гэсэн дүгнэлт хийж байжээ. Тэд бас Есүс шашныг үндэслэн байгуулах гэсэн санаа агуулж байгаагүй гэж ч хэлж байжээ. Тийнхүү шүүмжилсний үрээр хуучирсан олон ойлголтыг ганхуулжээ.

	Шинжлэх ухаан ба ардчилсан үзлийн нөлөөллөөр шашны хуучин суурь сулраад ирэхийн хамт шашны орыг эзлэх учиртай философийн үзлийг төлөвшүүлэн тогтоох гэсэн оролдлого гарчээ. Тийм оролдлого хийгчдийн нэг нь 1798˗аас 1857 оныг дуустал амьдарсан Францын гүн ухаантан Огюст Конт байлаа. Конт шашны хуучин үхширмэл үзэл үеэ өнгөрөөж байгааг мэдэрсэн боловч шашин ямар ч хэлбэрээр болов нийгмийн зайлшгүй зүйл хэмээн итгэж байжээ. Тийм учраас тэр «хүн төрөлхтний шашныг» «позитивизм» хэмээн нэрлэсэн байна. Тэр нь хайр дурлал, ёс журам, дэвшилд тулгуурласан байх ёстой гэнэ. Түүнд ид шидийн ямар нэгэн зүйл байхгүй дан ганц шинжлэх ухааныг үндэс болгон байжээ. Хэрэг дээрээ түүний цаана арван есдүгээр зууны үед дэлгэрч байсан бусад бүх үзэл санааны нэгэн адил хүн төрөлхтний дэвшлийн үзэл санаа агуулагдан байжээ. Контын шашин зөвхөн хэдхэн цөөн сэхээтний шашин байсан боловч европ дахины нийт сэтгэлгээнд ихээхэн нөлөө үзүүлжээ. Тэр бол хүний нийгэм, соёлыг судлагч нийгэм судлалын (социологи) ухааны үндсийг тавигч байсан гэж хэлж болох билээ.

	Контын үед амьдарч арай илүү насалсан хүн бол Жон Стюарт Милль (1806˗1873) юм. Түүний нийгмийн үзэл санааны нэгэн адил Контын сургаал Милльд нөлөөлжээ. Милль Адам Смитийн сургаалын нөлөөгөөр бүрэлдэн тогтсон английн улс төрийн эдийн засгийн ухааны дэг сургуульд шинэ чиглэл оруулахыг мэрийж эдийн засгийн сэтгэлгээнд социализмын зарим нэг зарчмыг нэмжээ. Гэвч тэр туст чанарын үзлийг (утилитаризм) толгойлогч болсноороо ихээхэн нэрд гарчээ. Туст чанарын үзэл түүнээс өмнөхөн Англид үүссэн шинэ онол бөгөөд Милль түүний ач холбогдлыг улам өргөжээ. Энэ онолын философийн гол шалгуур бол эд юмсын туст чанар (утилитар˗тус, хэрэгцээ, ашиг тус, изм˗үзэл˗ред) болох нь нэрээсээ ч харагдаж байна. Ашиг туст чанарынхны баримталдаг гол зарчим нь «илүү их олон хүнд илүү их аз жаргал эдлүүлэх» явдал байв. Энэ бол үнэний цорын ганц хэмжүүр ажээ. Аз жаргалыг нэмэгдүүлэхэд ямар тустай юм хийснээр нь хүний үйл ажиллагааг зөв гэж үзэж, харин муу нөлөө үзүүлсний нь буруу үйлдэл хэмээж байжээ. Нийгмийн зохион байгуулалт ба удирдах ёсыг илүү их олон хүнд илүү их аз жаргал эдлүүлэх үүднээс л хэрэгжүүлэх ёстой ажээ. Энэ үзэл бүх хүнд тэгш эрх эдлүүлнэ гэсэн ардчилсан номлолоос зарим талаар нэлээд ялгаатай юм. Илүү олон хүнд илүү их аз жаргал эдлүүлнэ гэдэг бол цөөн хүнийг аз жаргал эдлүүлэхгүй буюу хохироож болно гэсэн үг байв. Тийм ялгаатай байсан юм гэдгийг л би чамд зүгээр анхааруулж байгаа болохоос биш, бид үүнийг энд шүүн хэлэлцэх гээгүй юм. Тийм янзаар ардчиллыг олонхын эрх хэмээн ойлгох болжээ.

	Жон Стюарт Милль хувь хүн эрх чөлөөтэй байх ёстой гэсэн ардчилсан үзэл санааг тууштай баримтлагч байлаа. Түүний бичсэн «Эрх чөлөөний тухай» гэсэн жижигхэн ном ихэд нэрд гарчээ. Үг хэлэх эрх чөлөө ба саналаа чөлөөтэй илэрхийлэх явдлыг хамгаалж уг номд бичсэн хэсгээс би энд иш татъя. «Харин санаа бодлоо чөлөөтэй илэрхийлэхийг нухчин дарж байгаагаас үүдэн буй онцгой муухай зүйл гэрэл эдүгээ оршин байгаа хүн төрөлхтөн хийгээд түүний ирээдүй үеийнхнийг хулгайлж байгаад оршино. Тэгэхдээ энэ санаа бодолтой санал үл нийлэгсэд түүнтэй санал нийлэгсдээс илүү их алдаж байгаа юм. Хэрэв санаа бодол нь шударга зөв байгаа бол төөрөгдлийг үнэнээр солих боломжийг алдана. Хэрэв санаа бодол нь буруу байвал үнэн ба төөрөгдлийн харшилдааны үр дүн болсон үнэнийг хамгийн тодорхой ойлгож, тусгаж авах тэр сайхан боломжийг алдана... Бидний нухчин дарах гэж мэрийгээд байгаа тэр санаа бодол худал гэдэгт бид хэзээ ч бардаагаар итгэн байж чадашгүй. Түүний худал гэдэгт итгэлээ ч гэсэн түүнийг нухчин дарах явдал бол мөн л олиггүй хэрэг мөн».

	Ингэж ханддаг болохоор шашны үхширмэл үзэл, харгис бурангуй ёстой эвлэрч болохгүй нь мэдээж байв. Энэ бол үнэнийг хайсан гүн ухаантны байр суурь байлаа.

	Би үзэл санааны хөгжлийн явц, түүхэн сэтгэлгээний гол үе шатыг харуулахын тулд арван есдүгээр зууны үеийн өрнөд европын зөвхөн зарим нэг нэрт хүмүүсийн нэрийг дурдав. Гэвч тэдгээр хүмүүсийн нөлөө мөн л дээр үеийн ардчилсан үзэлтнүүдийн нэгэн адил ямар нэгэн хэмжээгээр сэхээтний давхраанаас хэтрээгүй байлаа. Харин тэр нь аль нэг байдлаар сэхээтнүүдээр дамжин бусад ангиудад нэвтрэн хүрч байжээ. Хэдийгээр ард түмэнд шууд нөлөөлөх нь бага байсан ч гэсэн асар их нөлөөг дам үзүүлж байлаа. Жишээ нь сонгуулийн эрх эдлэх шаардлага тавих зэрэг зарим асуудлын талаар шууд нөлөө үзүүлэх нь их байжээ.

	Арван есдүгээр зуун дуусах ойртох тусам өөр маягийн хөдөлгөөн, үзэл санаа болох ажилчин анги ба социализмын хөдөлгөөн хөгжиж эхэлжээ. Тэр нь нийтэд дэлгэрэн ардчилсан үзэл санаанд нөлөө үзүүлэхийн хамт бас өөрөө түүнээс нөлөө авчээ. Зарим хүн социализмыг ардчиллаас өөр зүйл гэж үзэж байхад, нөгөөдүүл нь түүнийг ардчиллын салшгүй бүрэлдэхүүн хэсэг гэж үзэж байжээ. Ардчилсан үзэлтнүүд бүх хүн эрх чөлөөтэй, хэн тэгш бөгөөд аз жаргал эдлэх тэгш эрхтэй байх ёстой гэсэн үзэл санааг нот баримталж байсныг бид үзлээ. Гэвч аз жаргалыг зөвхөн үндсэн эрх болгон зарласнаар тийм жаргал аяндаа хүрээд ирэхгүй гэдгийг тэд төдхөн ойлгожээ. Эрх жаргал олгохын зэрэгцээгээр материаллаг сайн сайхан байдлыг бий болгох талаар зарим арга хэмжээ авах нь чухал байлаа. Өлссөн хүн аз жаргалтай байж чадах уу  даа.

	Түүнээс уламжлан аз жаргал бол эд баялгийг ард түмэнд зохистой сайн хуваарилахаас шалтгаалах зүйл юм байна гэдэг санаа тэдэнд төржээ. Гэвч энэ бол социализмын тухай ярина гэсэн үг тул бид түүнийг дараачийнхаа захидал хүртэл азная.

	Арван есдүгээр зууны тэргүүн хагаст хараат үндэстэн буюу ард түмэн эрх чөлөөнийхөө төлөө тэмцэж байсан газар бүхэнд ардчилсан үзэл, үндэсний үзэлтэн нэгдэх болжээ. Италийн Малзини бол тийм маягийн ардчилсан эх оронч үзэлтний нийтлэг төлөөлөгч байлаа. Энэ зууны сүүл тийш үндэсний үзэл нь аажмаар ардчилсан шинжээ алдаж, улам эзэрхэг түрэмгий дархан эрхт шинжийг олжээ. Төр нь хүн бүр ялгалгүй бишрэн сөгдвөл зохих бурхан болон хувирчээ.

	Английн худалдаа үйлдвэрийн эзэд шинэ аж үйлдвэрийн удирдагчид байлаа. Тэд дээд зэргийн ардчилсан зарчим тогтоох, ард түмэнд эрх чөлөө олгохыг нэг их мэрийхгүй байжээ. Гэвч ард түмэнд эрх чөлөөг илүү шиг олговол худалдаа үйлдвэрийн ажилд тустайг тэд мэдэх болжээ. Энэ нь ажилчдын түвшнийг дээшлүүлж, зарим талаар эрх чөлөө эдэлж байна гэсэн хуурамч үзлийг төрүүлэн. тэдний хөдөлмөрийн бүтээмжийг дээшлүүлж байлаа. Аж үйлдвэрийн үйлдвэрлэлийн өсөлтөд бас ардын боловсрол зайлшгүй чухал байв. Худалдаа, аж үйлдвэрийн эзэд энэ бүхнийг сайн ойлгосон учир ард түмнийг тэр талаар өршөөж үзэхийг зөвшөөрч байжээ. Зууны хоёрдугаар хагаст Англи хийгээд нийт өрнөд Европын ажилчдын дотор боловсрол олгох явдал түргэн дэлгэрсэн боловч тэр нь үнэндээ үл ялих байсан юм.

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

